
Наташа Аврамовска

Научен собир по повод 95 години од раѓањето на Гане Тодоровски и 90 години 
од раѓањето на Петре М. Андреевски / Scientific meeting on the occasion of 95th 
anniversary of the birth of Gane Todorovski and 90th anniversary of the birth of 
Petre M. Andreevski

ПОЗДРАВНА РЕЧ НА ДИРЕКТОРКАТА НАТАША 
АВРАМОВСКА ПРИ ОТВОРАЊЕТО НА НАУЧНИОТ СОБИР 

ВО ЧЕСТ НА ГАНЕ ТОДОРОВСКИ И ПЕТРЕ М. АНДРЕЕВСКИ

Почитувани,
Почитувани семејства на академик Гане Тодоровски и академик Петре  

       М. Андреевски,
Почитувани академици, колеги, студенти, ученици и драги пријатели,

Особено сум благодарна на привилегијата да Ве поздравам на овој 
светол и свечен ден кога ги одбележуваме годишнините од раѓањето на 
Гане Тодоровски и Петре М. Андреевски, два светли и харизматични 
лика коишто ги паметиме и носиме во срцето, а коишто во светлината 
ги надминуваат нивните авторски писма коишто не само што, нас, 
овде, нè збраа денес заедно, туку под една единствена крошна го обе-
динуваат ритамот на срцата на сите Македонци. 

Нивните поетски стихови, научните публикации на Тодоровски и 
прозата на Андреевски, неговите раскази и романи, имаат ист Вруток 
– безмерната љубов кон татковината, Македонија, којашто еруптивно 
бликнува, понесува и вознесува во нивното слово. И трае, останува 
како трајна доживелица да живее во нас, којашто со нивното слово 
го обликува нашето поимање на себеси во нашето историско траење, 
некогаш темно и заталкано во лавиринтот на историските собитија, 
напати зазбивтано и забревтано во еуфоријата на изградбата на новите 
почетоци и новата иднина. И денес, кога чекорам по улиците на нашиот 
град, сѐ уште во забрзана изградба, не можам, а да не помислам на сти-
ховите од песната „Скопјани“ на Гане Тодоровски, на поетските слики 
на дотекот од сите страни кон главниот град, наспроти кои се огласува 
нејзиниот елегичен рефрен „колку навистина ќе биде платен тутунот 

годинава?“. Денес, пред заканата од еколошки колапс, ми изгледа дека 
прозвучува не само актуелно, туку и алармантно.

Професорот Тодоровски, како еден од основачите на Институтот 
за македонска литература, особено нè задолжува со неговата визија за 
потребата од научно проследување на сите области на развитокот на 
македонската литература, со неговиот научен ангажман во проследу-
вањето на претходниците на македонската книжевна и книжевно-на-
учна мисла, со космополитизмот на неговата препејувачка дејност, а 
особено, нè задолжува неговата лирика којашто во нејзиниот развој од 
интимна лирика при свртувањето кон ритамот и пулсот на катадневи-
ето во ангажираната поетска доживелица на мигот досегнува валери и 
интонации на песна на национален бард.

Книжевната оставнина на поетот и писателот Петре М. Андреевски 
нè задолжува подеднакво како заедница. Неговата поема Дениција 
химнично нè возвисува во исказот на љубовта и љубовноста, него-
вата проза, од друга страна, во неговиот подвиг на „Повратокот“ 
беспоштедно нè соочува со демоните на нашето историско траење, и во 
соочувањето со нив ни ја нуди можноста за себеосознавање и излез од 
лавиринтот на повторливоста. Ни ја нуди можноста да одиме, видиме 
и осознаеме и потем, како и неговиот јунак, да фрлиме камен преку 
рамо, и да речеме: „Кога тој ќе се врати, тогаш и јас ќе се вратам“.

Го отворам денешниот свечен собир со уверување дека ќе уживате 
во излагањата што следат, и кои најверојатно ќе ве навратат и на соп-
ствените прочити и доживелици на творештвото на Гане Тодоровски и 
Петре М. Андреевски.


